Nafarroako Parlamentuko Mahaiak, 2014ko martxoaren 24an egindako bilkuran, Eledunen Batzarrari entzun ondoren, erabaki hau hartu zuen, besteak beste:

1. Izapidetzeko onartzea Socialistas de Navarra, Bildu-Nafarroa, Aralar-Nafarroa Bai eta Izquierda-Ezkerra parlamentu-taldeek aurkezturiko mozioa, zeinaren bidez Nafarroako Gobernua premiatzen baita Hizkuntzen Autoikaskuntzarako Nafarroako Zentroa beste leku batera eraman dezan.

2. Nafarroako Parlamentuko Aldizkari Ofizialean argitara dadin agintzea.

3. Mozioa Hezkuntza Batzordean izapidetzea eta zuzenketak aurkezteko epea bukatzea eztabaidari ekiteko bilkura-egunaren aurrekoaren eguerdiko hamabietan.

Behean sinatzen duten parlamentu-taldeek, Legebiltzarreko Erregelamenduko 197. artikuluan eta hurrengoetan xedatuaren babesean, ondoko mozioa aurkeztu dute, Hezkuntza Batzordean eztabaidatu eta bozkatzeko:

Iruñeko Hizkuntza Eskola Ofiziala Konpainia kaleko lokaletan jarri zen 1984an. Iruñeko Udalak Nafarroako Gobernuari lagatako eraikina osorik okupatu zuen, eskolaren etorkizuneko egoitza izan zedin.

1990etik 2000ra bitarte, IHEOk orain NHAG-Nafarroako Hizkuntzen Autoikaskuntzarako Guneak hartzen dituen honako espazio hauek erabili zituen:

• Ikasketa gela

• Liburutegia-irakurketa gela

• Itxarongela

• Mintza taldeetarako gelak

• Hizkuntza berrietarako gelak

• ‑Irakasleentzako prestakuntza-ikastaroak antolatzea

2000an CNAI eratu zen, eta Hezkuntza Departamentuak erabaki zuen eraikinaren beheko solairuan paratzea bere egoitza. Espazio hori galtzeak berekin ekarri zuen bi gela kentzea baliabide gela sortzeko, zeina gaur egun txiki geratu baita.

2009tik aitzina –NHAGk urte horretan aldatu zuen bere irakaslana–, lokal horiek ia administrazio-lanetarako soilik erabili dira. Harrezkero, Eskola Kontseiluak, klaustroak, zuzendaritza taldeak eta abarrek behin eta berriro eskatu dute espazio hori berreskuratzea, eskaintzen duten zerbitzua hobetzeko hartara eta honako helburu hauek lortu ahal izateko:

1. Segurtasuna. Atezaintza Compañía Plazako sarreraren ondoan jarriz gero, behar bezala kontrolatzen ahalko da sarbidea.

2. Lehen solairuko bi gela berreskuratzea; hain zuzen ere, baliabide gela han jarri behar izan zenean galdutakoak. Hartara, zenbait hizkuntzatako hezkuntza-eskaintza handitu ahalko da.

3. Baliabide gela handitzea. Baliabide gela eta multimedia gela txiki geratu dira, eta beheko solairura eramanez gero beren erabilera hobetu eta handitu ahalko da.

4. Mandarin-txinera ezartzea seigarren hizkutnza ofizial gisa; gela bat behar da hizkuntza hori irakatsi ahal izateko.

5. Moduluen, mintza taldeen, eskolaz kanpoko tailerren eskaintza bultzatzea; jarduera horiek egin ahal izateko, beharrezkoa da gela txikiak prestatzea.

Horregatik guztiagatik, IHEOren eskaria gure eginez, ondoko erabaki proposamena aurkezten dugu:

Nafarroako Parlamentuak Nafarroako Gobernua premiatzen du Nafarroako Hizkuntzen Autoikaskuntzarako Gunea beste leku batera eraman dezan, Iruñeko Hizkuntza Eskola Ofizialak 2014-2015 ikasturtean bere hezkuntza-eskaintza handitu ahal izateko erabili ahal izan ditzan lokal horiek.

